
 Dezibelioen madarikazioa 

Zarata artean bizi diren pertsonen bizi-kalitatea nabarmen jaisten da, lasaitasunik ez dutelako 
Maite Asensio 

«Batzuetan etxetik alde egiten dut, ezin dudalako zarata gehiago jasan, oso urduri jartzen naiz. Alde egiteko beharrizana sentitzen dut, burua arintzeko. Kalean, behintzat, bertako jardunarekin entreteni naiteke, eta kale isil batera joaten naizenean, beste mundu batean nagoela iruditzen zait». Etxeko leihotik hamabi metrora, Bilbon zirkulazio handien duen errepidea dauka Olga Ortegak. Sabino Arana etorbidean bizi da, eta parean du hiria eta A-8 autobidea lotzen dituen zubibidea. Hirigunera sartzeko eta ateratzeko launa bide ditu, eta zubibidearen azpitik, norantza bakoitzak beste bide bana dauka; guztira hamar bidetatik igarotzen den trafikoa jasaten dute bizilagunek. Zarata etengabekoa da, egunez zein gauez. 

Egunero 70.000 ibilgailu inguru igarotzen dira Sabino Arana etorbidetik. Bilborako sarbide erabiliena da, hiritik ateratzen zein bertara sartzen diren ibilgailuen ia erdiak bertatik pasatzen baitira. Bilboko Udalak zarataren inguruan bideratutako ordenantzak ezartzen duenez, gauez 55 dezibelioko eta egunez 65 dezibelioko zarata onar daiteke gehienez ere; Sabino Aranan 2007an egindako neurketen arabera, baimendutakoa baino 15 dezibelio gehiago daude beti, gutxienez. Gehiegizko dezibelio horiek bizilagunen eguneroko bizitzan islatzen dira, ekintza arruntenak egitea galarazten baitie. 

Duela 21 urte erosi zuen etxea Olga Ortegak, zubibidea kenduko zutela agindu ziotelako: «Nik sinetsi nuen, errepidea ikusi nuenean pentsatu nuelako hura munstro bat zela, eta desagertu beste erremediorik ez zuela edukiko». Baina zubibideak bere lekuan jarraitzen du, eta erakunde publikoek sinesgarritasun gutxi dute bizilagunen artean. Izan ere, Bilboko Udalak eta Bizkaiko Foru Aldundiak duela hamar urte aurkeztutako plangintzaren arabera, 2004an itxi eta eraitsi behar zuten zubibidea; horretarako, Bilbora sartzeko beste errepide bat eraiki behar zuten, Olabeaga auzoan. Sarbide hori egiteko lanak, baina, ez dira oraindik hasi. Bitartean, agindutakoa urtez urte atzeratzen jarraitzen dute; orain diotenez, 2011n botako dute zubibidea. 

Bizilagunei etsigarria eta itogarria zaie zarata, ez baitie etxeaz eta auzoaz gozatzen uzten. Ortegak azaldu duenez, hitz egiteko ahotsa goratu behar dute eta horrek eragin nabarmena izan dezake norbere izaeran eta familiarteko harremanetan, ozenegi hitz egin beharrak gaizki ulertzeak dakartzalako. Gainera, ezin dute etxea ganoraz aireberritu, zarataz gain, errepideko hautsa ere sartzen zaielako; lo egiteko, atseden hartzeko edo kontzentratzeko ahalegin handiak egin behar dituzte. «Engainatu gintuzten, baina neurri batean errudun sentitzen naiz, nire seme-alabak zarata honekin bizitzera kondenatu ditudalako». 

Baina 1999an Bilboko Udalak egindako zarata mapak ondorio kezkagarriagoak agertu zituen: Sabino Aranako bizilagunek eta Bilboko gainerako auzokoek etxebizitzaz zuten ikuspegia oso bestelakoa zen. Oro har, etxean egotea lasaitasunarekin eta bizi-kalitatearekin lotzen du jendeak. Zubibidearen inguruan bizi direnek, ordea, ez dute sentitzen etxe barruan kanpoko iskanbilatik babestuta daudenik. 

HEGAZKINAK IRATZARGAILU. Goizeko zazpiak baino zertxobait lehenago aireratzen da lehenengo hegazkina Loiuko (Bizkaia) aireportutik, eta orduan esnatzen dira inguruko herrietako bizilagun asko. Hegazkinak etxebizitzetatik oso hurbil igarotzen dira, turbinek teilak altxatzen eta hormak dardararazten dituzte, eta motoreek ateratzen dituzten 140 dezibelioek sekulako aztarna uzten dute bizilagunen eguneroko bizitzan. 

Eguraldiaren araberakoa da, baina, oro har, hegazkinak Loiu alderantz aireratzen dira, eta Deriotik lurreratzen dira. Gloria Gomez Derioko bizilagunak bere egongelako leihotik egunero dozenaka aldiz ikusten duenez, hegazkinek herria zeharkatzen dute; izan ere, Gomezen etxetik kilometro erdira hasten baita lur hartzeko gunea. «Batzuetan, etxera sartu behar direla dirudi», dio Gomezek. 

Besterik aurkitzen ez zuela eta, duela sei urte alokatu zuen etxea Gloria Gomezek. «Hasieran, gonbidatuak genituenean, leiho ondoan jartzen genuen mahaia, argi gehiago dagoelako... Baina zaratak traba egiten zigun, eta hegazkinak nola hurbiltzen diren ikustea ere beldurgarria zen batzuentzat». Izan ere, Gomezen familiak ia ez du etxeko egongela erabiltzen. Logeletan ikusten dute telebista, sukaldean bazkaldu eta afaldu, eta korridorean jolasten da hiru urteko alaba txikiena. Baina horrek beste kezka bat dakarkio Gomezi: hegazkinek eragindako bibrazioen ondorioz, etxeko hormak arrakalatzen ari zaizkio, eta korridorean daude pitzadura sakonenak. 

«Beti dago zure onetik ateratzen zaituen hegazkinen bat», baina bestela, zaratara ohitu da Gloria Gomezen familia. Hamabost usteko alaba Vianysek eragozpenik gabe kontzentratzen ikasi du, baina entzumenean arazoak sumatzen hasita dago: «Txistu bat entzuten dut, batzuetan oso mingarria da, eta sarritan buruko minak eragiten dizkit». Medikuek ez diote ezer topatu, baina belarriek atsedenik ez izatearen ondorioa delako susmoa du amak. 

AIREPORTUA, HERRIAN. Urteak daramatza Lur Maitea talde ekologistak Loiuko aireportuak oinarrizko legeak betetzen ez dituela salatzen. Consuelo Elosua elkarteko bozeramaile eta Loiuko bizilagunak dioenez, hura eraikitzeko eta, ondoren, handitzeko lanak egitean, ez da ingurumeneko eraginaren gaineko ebaluaziorik egin. Halaber, inguruko herriak ez dira hustu, AENA Espainiako Aireportuak eta Airezko Nabigazioak egin ohi duen bezala. «AENAk isiltasuna erosten duela esan ohi da, hau da, aireportuen inguruko herrietako jendeari etxebizitzak eta lurrak erosten dizkio, alde egin dezaten. Hemen ez da halakorik gertatu». 

Are gehiago, aireportuaren inguruan, lurzoru urbanizaezinaren eremua ezarrita dauka AENAk, hots, zarata gehiegizkoa dela eta, etxebizitzarik egon beharko ez lukeen eremua. Lezamatik Lemoara luzatzen da gune hori, tartean Zamudio, Derio, Loiu eta Erandio hartzen dituela. Berez, debekatuta dago aireportutik bi kilometroko inguruan eraikitzea, baina kilometro batera baino gutxiagora daude Derioko, Sondikako eta Loiuko herriguneak. 

Baina badago Elosuari beldurra ematen dion beste gauza bat: aireportuko lurreratzeko bi guneen artean, hondakin toxiko eta arriskutsuen «biltegi legez kanpoko eta klandestinoa» dago. Bertan istripuren bat gertatuz gero, hondamena gerta liteke, Elosuaren hitzetan: «Biltegiko lindanoak 120 graduko tenperatura hartuko balu, bizitzaren %99 desagertuko litzateke kilometro bateko inguruan». Horregatik, hegazkin baten burrunba ohikoa baino zaratatsuagoa denean, burutapen bakarra datorkio Elosuari: «Gureak egin du». 

masensio@berria.info 

 

Egunero, zortzi orduz 

Belarriko organoan ez ezik, osasunean ondorio latzak izan ditzakete lantokian gehiegizko zarata jasaten dutenek. 
m.a. 

Bilbo 

Langileek dituzten gaixotasun profesionalen artean, zaratak eragindakoek bigarren lekua hartu dute azken urteotan. Paradoxikoki, oihartzun eta kezka handirik eragin gabe heldu da zarata postu horretara, «gorreriak ez baitu hiltzen», Juan Carlos Coto Osalaneko lan osasuneko arduradunak azaldu duenez. 

Gehiegizko zarata uste baino ohikoagoa da. Izan ere, egunean zehar egiten ditugun hainbat ekintzak zarata maila egokiak gainditzen dituzte. Hain zuzen ere, musika entzutean, jatetxe batean edo trafiko handiko kale batean ibiltzean zarata gogaikarria edo altua jasan daiteke. Cotok azaldu duenez, musika kontzertu baten ostean belarriek entzuteko gaitasun pixka bat galtzen dute, baina galera horrek ordu gutxi batzuk baino ez du irauten, hots, belarriei atseden hartzen utziz gero berreskura daiteke. «Arazoa egunero eta etengabe jasan behar den zarata hori da». 

Hala, 80 dezibeliotik gorako zarata artean lan egiteak ondorio larriak izan ditzake entzumenean. Osalanen datuen arabera, hipoakusia iraunkorra edo gorreria areagotzen ari da 45 urtetik gorako gizonen artean, emakumeen artean baino gehiago. Halaber, LAB sindikatuak emandako datuak ere kezkagarriak dira: Europako Batasunean, ia langileen herenek zarata maila arriskutsuenak jasaten dituzte lanaldiaren laurden batean gutxienez, eta %7k baino gehiagok lanarekin lotutako entzumen arazoak dituzte. 

Antzina, 80 dezibeliotik gorako zarata mailen artean lan egiten zutenek ordainsari gehigarria jasotzen zuten. Neurri hori, ordea, ia desagertuta dago, «osasuna ezin delako diru truke saldu», Cotoren ustez. Iritzi horrekin bat dator LAB sindikatuko Ibon Zubiela: «Pizgarrien bidez ez da osasuna defendatzen, diruak ez gaituelako babesten». Hortaz, arriskua ordaindu ordez, prebentzioan inbertitu behar dela diote. «Lan arriskuen prebentzioari buruzko araudia oinarri hartuta, enpresak langileen segurtasuna bermatzera derrigortuta daude. Arriskuak saihestu ezin badira, langileen osasunean ahalik eta kalte txikiena eragin dezaten saiatu behar da», dio Cotok. 

Baina, Zubielaren esanetan, zarataren aurka hartzen diren neurriak ez doaz bide onetik: «Zarataz babesteko banakako neurriak ezarri ohi dira, baina, gure ustez, kolektiboak izan beharko lukete». Hau da, langile batek erabiltzen duen tresna oso zaratatsua baldin bada, langile horrek belarriak tapoien bidez babes ditzake, baina inguruko beharginek ere zarata jasango dute. Hori dela eta, Osalanek zein LABek diotenez, prebentzioak zarata gutxitzera bultzatu behar du: makina isilagoak erabili, makina asko dituzten gelak isolatu edota arrisku orduak gutxitu. 

Horretaz gain, zarata gutxiko giroek gizarteari etekin handiagoa eskaintzen diotela azpimarratu du Cotok: «Lan baldintzak hobetzen direnean, gizartearentzat ondasun bat sortzen da; zarata gutxiagorekin gehiago produzitzen da. Gainera, ezin daiteke onartu horrenbeste langile gortuta bukatzea». 

BELARRITIK BIHOTZERA. Belarriko organoan izan ohi da kalte gehien zarataren ondorioz, baina ez da kalteak izan ohi dituen organo bakarra. Izan ere, belarritik sartzen zaigun zaratak beste hainbat ondorio izan ditzake nerbio sisteman, tentsioan edota digestioan, baita gizakion jokabidean eta harremanetan ere. Urduritasuna, haserrekortasuna eta estresa izan ohi dira zaratak gizakiongan sortzen dituen lehenengo erreakzioak. Horien ondorioz, baina, tentsio arteriala igo daiteke eta, beraz, hipertentsioa eragin edota bihotz frekuentzia alda dezake. Era berean, zaratak erritmo hormonalak aldatzea eta kolesterola igotzea dakar; giltzurrunean eta bihotzean kalte larriak ekar ditzake horrek guztiak. Digestioa ondo ez egitea eta gorputzak behar dituen gaiak ez xurgatzea ere eragin dezake. 

Gainera, erreflexuetan nahasteak eragiten ditu zaratak. Begi niniak handitzen ditu, eta, ondorioz, ikusmen eremua txikitzen da. Hala, oso zaila da hurbil dagoen zerbaiti begira gaudela urruneko beste zerbait ondo ikusten saiatzea, eta alderantziz. Beraz, ikusmenean ere eragin dezake zaratak. Belarrian, gorreriaz gain, zorabioak eragiten ditu. Era berean, haurdunaldian zarata handiko lekuetan ibiltzen diren emakumeen seme-alabak ohi baino pisu gutxiagorekin jaio daitezke, edo erditzea aurrera daiteke. 

Bestalde, zaratak atsedena eragozten du. Juan Carlos Cotok dioenez, zaratarekin lo egin daiteke, baina ez da lo sakona izango, hau da, ez da loaren bidez benetako atsedenik hartzea lortuko. Belarriko organoaren barruan kalterik dutenek, gainera, loan nahasteak izaten dituzte, eta kontzentratzeko zein arreta mantentzeko gaitasuna gutxitzen zaie. 

Pertsonen arteko harremanei dagokienez, komunikazioa eta jarduna hausten edo trabatzen du zaratak. Haserrekortasuna eta antsietatea ere badakarrela kontuan izanez gero, ez da harritzekoa zarataren ondorioz gaizki ulertuak egotea edota portaerak zein izaerak ozpintzea. 

Halaber, gehiegizko zarata izateak estresa eta alienazioa eragiten dituela uste du Cotok, lan egitean batez ere: «Zarata alienatzailea da, komunikazioa eragozten duen neurrian. Demagun enpresa batean zarata handia dagoela eta langileak tapoiekin daudela. Nola hitz egingo dute? Nola abisatuko diote elkarri bestelako arriskurik badago? Lanean, guztiok behar dugu atseden pixka bat hartzea, lankidearekin edozein gauzari buruz hitz egiteko bada ere; zarata handia baldin badago, ordea, komunikazioa guztiz apurtzen da». 

 Zarata 

Txorien txioa: 10 dezibelio. 

Zuhaitzetako hostoen mugimendua: 10 db. 

Elkarrizketa arrunta: 50 db. 

Automobil bat: 70 db. 

Automobilaren klaxona: 90 db. 

Ibilgailu astun bat: 90 db. 

Mailu pneumatikoa: 100 db. 

Rock kontzertu bat: 110 db. 

Itsasontzi bateko makina gela: 120 db. 

Su artifizialak: 130 db. 

Hegazkin baten erreakzio motorea: 140 db. 

 

«Errudun sentitzen naiz, nire seme-alabak zarata honekin bizitzera kondenatu ditudalako» 

Olga Ortega 

Bilboko Sabino Arana etorbideko bizilaguna 

«Hasieran leiho ondoan jaten genuen, baina hegazkinak hurbiltzen ikustea beldurgarria da» 

Gloria Gomez 

Derioko bizilaguna 

«Lanean, zarata alienatzailea da, komunikazioa oztopatzen duen neurrian» 

Juan Carlos Coto 

Osalan 

«Zarataz babesteko banakako neurriak ezartzen dira, baina kolektiboak izan beharko lukete» 

Ibon Zubiela 

LAB 

